
KAULI MBIU: “Unyonyeshaji wa Maziwa ya Mama ni Msingi wa Maisha”
1.0 Utangulizi 

Kila mwaka kuanzia tarehe 1 hadi 7 Agosti, Tanzania huungana na nchi nyingine kuadhimisha Wiki ya Unyonyeshaji wa Maziwa ya Mama Duniani. Maadhimisho hayo yana lengo la kusisitiza umuhimu wa kulinda, kuimarisha na kuendeleza unyonyeshaji wa maziwa ya mama na pia kuweka msukumo wa kipekee katika kuunganisha nguvu ya wadau mbalimbali ili kufikia Malengo ya Maendeleo Endelevu.

Maadhimisho hayo huambatana na kauli mbiu maalum zinazolenga kuhamasisha na kuongeza uelewa wa jamii kuhusu umuhimu wa lishe bora kwa watoto na taratibu sahihi za ulishaji watoto wachanga na wadogo. Hii husaidia kukabiliana na tatizo la utapiamlo nchini na hasa udumavu kwa watoto chini ya umri wa miaka mitano. Kauli mbiu ya mwaka huu 2018 ni: “Unyonyeshaji wa Maziwa ya Mama ni Msingi wa Maisha”. Pia maadhimisho haya hutoa fursa nzuri kwa viongozi wa ngazi mbalimbali kutoa uamuzi na kulipa kipaumbele suala zima la unyonyeshaji na hivyo kulifanya ni ajenda katika mikutano mbalimbali na kutenga raslimali fedha ili kuweza kutekeleza afua zinazohusu ukuaji na maendeleo ya mtoto.
Maadhimisho ya wiki ya unyonyeshaji wa maziwa ya mama ni fursa muhimu ya kutoa hamasa kwa jamii katika kulinda, kuimarisha na kuendeleza unyonyeshaji. Unyonyeshaji ni suluhisho ambalo linampa kila mtu msingi imara wa mwanzo wa maisha. Husaidia katika kuboresha afya na ustawi wa wanawake na watoto duniani kote.

1.2 MALENGO YA WIKI YA UNYONYESHAJI DUNIANI 2018

Mwaka huu 2018 malengo ya unyonyeshaji ni:

· Kuitaarifu jamii kuhusu uhusiano uliopo kati ya lishe bora, uhakika wa chakula, kupunguza umasikini na unyonyeshaji.
· Kusisitiza unyonyeshaji ni msingi wa maisha
· Kushirikisha watu binafsi, asasi za kiraia ili kuleta matokeo mazuri
· Kuimarisha hatua za kuhamasisha unyonyeshaji kwa lengo la kujenga jamii yenye lishe bora, uhakika wa chakula na kupunguza umasikini.
1.3 Kauli mbiu ya Wiki ya Unyonyeshaji kwa mwaka 2018

Kauli mbiu ya mwaka huu inasisitiza umuhimu wa maziwa ya mama kwa afya na uhai wa mama na mtoto. Inashauriwa kuwa mama anyonyeshe mtoto wake maziwa yake pekee katika kipindi cha miezi sita ya mwanzo, na apewe chakula cha nyongeza anapotimiza miezi sita, huku akiendelea kunyonyeshwa hadi kufikia miaka miwili au zaidi.  Hivyo basi, ni muhimu kwa mama kupata msaada katika jamii husika kwa wakati na pamoja na kupata elimu ya afya na unyonyeshaji unaofaa kutoka katika vituo vinavyotoa huduma ya afya. 
Uyonyesha ni jukumu la kila mtu katika nafasi yake, wadau hao ni pamoja na familia, viongozi ngazi ya jamii, wafanyakazi wa afya wenye ujuzi, wataalamu wa masuala ya unyonyeshaji na marafiki. Ni vizuri kwa mama kupata muda na msaada wa kutosha katika kipindi cha kunyonyesha na pia apate elimu ya makuzi na malezi kwa mtoto wake. Hivyo basi ili kuufanya unyonyeshaji uwe endelevu mama anahitaji msaada toka kwa kila mwana jamii na hasa mama apate unasihi wa maswala ya unyonyeshaji toka kwa mhudumu wa afya ya jamii kuweza kumsaidia kutatua changamoto za ulishaji wa mtoto wake.
1.4 Kwa nini tunaadhimisha wiki ya Unyonyeshaji?
Takwimu kutoka maeneo yote duniani zinaonesha kuwa kiwango cha watoto wanaoanzishiwa kunyonya maziwa ya mama kwa wakati sahihi ni vya kuridhisha, ni asilimia 40 tu ya watoto wote wenye umri chini ya miezi sita hunyonyeshwa maziwa ya mama pekee bila kupewa maji, vinywaji au vyakula vingine, na ni asilimia 45 tu huendelea kunyonyeshwa maziwa ya mama hadi wanapofikisha umri wa miaka miwili. Zaidi ya hayo, kuna tofauti kubwa za takwimu za unyonyeshaji kikanda pia kati ya nchi moja na nyingine na hata kati ya mkoa mmoja na mwingine ndani ya nchi. Tunapotoa msukumo katika unyonyeshaji wa maziwa ya mama kwa kufuata taratibu sahihi  huzuia vifo vya watoto zaidi ya wapatao 823 000 na vifo 20 000 vya wanawake vinavyotokana na uzazi kila mwaka. Pia, kutonyonyesha watoto maziwa ya mama kunapunguza uwezo wa kiakili wa watoto na kusababisha hasara kiuchumi ambapo dunia hupoteza takribani dola za kimarekani 302 bilioni kila mwaka.

Tanzania imefanya juhudi kubwa katika Ulishaji wa watoto wachanga na wadogo, lakini mpaka sasa hali hairidhishi kama takwimu za mwaka 2015/16 zinavyoonyesha. Utafiti wa Hali ya Afya na Demografia wa mwaka 2015/16 unaonyesha kuwa katika kila wanawake 10 wanaonyonyesha 9 wananyonyesha watoto wao, lakini unyonyeshaji huo haufanyiki kama inavyostahili. Wanawake 5 tu kati ya 10 wanaojifungua hunyonyesha watoto wao katika saa moja ya mwanzo na wanawake 6 kati ya 10 huendelea kunyonyesha maziwa ya mama pekee katika miezi sita ya mwanzo. 

Hata hivyo utafiti huo unaonyesha kuwa watoto 4 kati ya 10 wenye umri chini ya miezi sita hupewa vinywaji au vyakula vingine mbali na maziwa ya mama. Watoto 3 kati ya hao (10) hupewa vinywaji kwa kutumia chupa za kulishia watoto.Takwimu pia zinaonyesha kuwa ni asilimia 8 tu ya watoto walio katika umri wa miezi 6-23 hupewa vyakula vya nyongeza kwa kuzingatia vigezo muhimu vya umri, kiasi, idadi ya milo kwa siku, uzito na ulaini wa chakula na mchanganyiko wa vyakula mbalimbali ikiwa ni pamoja na chakula cha asili ya wanyama. Takwimu zinaonyesha kuwa asilimia 90 ya watoto wenye umri kati ya miezi 6-8 wanakuwa wamepata vyakula vya nyongeza na asilimia 97 ni kwa watoto wenye umri kati ya miezi 9-11.
Ni ukweli usiopingika kuwa Maziwa ya mama ni chakula maalumu ambacho kimetengenezwa kukidhi mahitaji ya lishe na kingamwili kwa mtoto. Unyonyeshaji ni njia asilia ya ulishaji watoto na huimarisha uhusiano baina ya mama na mtoto, katika mazingira na hali yeyote ya kiuchumi na kijamii. 
Kuna vikwazo vingi vinavyoathiri mazingira yanayowezesha wanawake kunyonyesha watoto wao. Baadhi ya vikwazo hivyo ni pamoja na kuwa na huduma hafifu za afya na lishe hususani katika ngazi ya jamii, wanawake wanaonyonyesha kukosa msaada katika ngazi ya familia, jamii na mahala pa kazi, na hata baadhi ya waajiri kutokutekeleza sera   za kazi zinazolenga kuwawezesha wanawake kuwanyonyesha na kuwalisha watoto wao. Sababu nyingine ni wafanyabiashara wa maziwa mbadala, vyakula  vya watoto wachanga na wadogo na bidhaa zinazoambatana navyo  kutozingatia  Kanuni zinazosimamia Usambazaji na Uuzaji wa vyakula hivyo katika nchi yetu.
Kutokana na changamoto hizi, juhudi za pamoja zinahitajika ili kuweza kufikia lengo la Baraza la Afya Duniani. Lengo hilo ni kufikia angalao asilimia 50 ya watoto wanaonyonyeshwa maziwa ya mama pekee bila kupewa maji, vinywaji au vyakula vingine ifikapo mwaka 2025.  

Ingawa tumeweza kupiga hatua katika kuboresha viwango vya unyonyeshaji, bado kuna kazi kubwa ya kufanya ili kuondoa mapungufu yaliyopo kati sera na mikakati ya utekelezaji. Sote tunapaswa kuhamasisha unyonyeshaji ikiwa ni mojawapo ya mkakati wa kuboresha lishe ya jamii, kuimarisha uhakika wa chakula na kupunguza umasikini. 
2.0 Wiki ya Unyonyeshaji Duniani kwa mwaka 2018 imeweka msisitizo zaidi katika: 

2.1 Kuzuia aina zote za utapiamlo

Utapiamlo unajumuisha matatizo ya upungufu wa virutubishi mwilini (kwa mfano ukondefu) na matatizo ya kuzidi kwa virutubishi mwilini (kwa mfano uzito uliozidi) unaombatana na magonjwa sugu yasiyo ya kuambukiza yenye uhusiano na masuala ya ulaji na mitindo ya maisha. Kuwepo kwa aina hizi mbili za utapiamlo kwa pamoja katika nchi yetu kunaleta athari muda mfupi na za muda mrefu za kiafya, kiuchumi na kijamii, siyo tu kwa waathirika, bali pia kwa familia zao, jamii na taifa kwa ujumla.
Kwa muda mrefu imejulikana kwamba utapiamlo hususani uzito pungufu pamoja na udumavu ni matatizo yaliyojikita kwenye nchi nyingi zenye kipato cha chini ikiwemo Tanzania. Kwa sasa tatizo la uzito uliozidi ambalo huambatana na magonjwa sugu na  yasiyo ya kuambukiza linaongezeka kwa kasi katika jamii yetu hivyo kufanya tatizo la utapiamlo kuongeza . 
Utapiamlo miongoni mwa watoto hususani ukondefu, kwa kawaida husababishwa na ulishaji watoto vyakula mbadala ambavyo havina virutubishi vya kutosha na watoto hupewa kiasi kidogo na idadi ya milo huwa michache ukilinganisha na umri wa mtoto. Hali huweza kuwa mbaya zaidi hususani katika familia zenye kipato cha chini. Ukondefu unaweza kuzuiwa kwa njia mbalimbali, kwa mfano kwa kuzuia tatizo la kuhara, kuzingatia taratibu sahihi za ulishaji wa watoto ikiwa ni pamoja na kuwaanzishia watoto vyakula vya nyongeza kwa wakati wanapotimiza umri wa miezi sita, kuzingatia kiasi na chakula, idadi ya milo kwa siku. Uwezekano wa kupata uzito uliozidi na kiribatumbo kwa mtoto huongezeka maradufu kadri mtoto anapolishwa vyakula mbadala kwa chini ya miezi sita, na tatizo hili limeanza kujitokeza katika jamii na mazingira mbalimbali hapa nchini.
Kwa kiasi kikubwa unyonyeshaji pia unahusishwa na lishe ya mama mjamzito na anayenyonyesha.  Hali nzuri ya lishe ya mama mjamzito humsaidia kuufanya mwili uwe na hifadhi ya kutosha la tabaka la mafuta na hivyo kujiandaa vema kwa unyonyeshaji mara anapojifungua. Dhana inayojengwa kuwa mama anapata utapiamlo na kupungua uzito kutokana na kunyonyesha ni dhana potofu. Hivyo mama anahitaji kupata mlo mmoja wa ziada wakati wa unjauzito na hata baada ya kujifungua ili aweze kukidhi mahitaji yake na ya mtoto wake.Lishe bora ya mama ya mjamzito pamoja na kupanga uzazi na matumizi ya huduma za kisasa za uzazi wa mpango ni mambo ya msingi yanayosaidia kuzuia utapiamlo na kuufanya mwili wa mama ujengeke vema kabla ya kupata ujauzito mwingine. Unyonyeshaji watoto maziwa ya mama pekee pia humsaidia mama kurudia hali yake ya uzito wa kawaida sawa sawa na uzito aliokuwa nao kabla ya ujauzito.

Takwimu zinaonyesha ulimwenguni, kuna watoto takribani milioni 155 wa umri chini ya miaka 5 ambao wamedumaa, milioni 52 wanaukondefu na milioni 41 wanauzito uliozidi. Inakadiliwa kuwa unyonyeshaji wa maziwa ya mama unaweza kupunguza athari za uzito uliozidi na uzito uliokithiri kwa takribani asilimia 10% ikilinganishwa na maziwa mbadala.Vilevile takwimu za kimataifa zinaonyesha kuwa, zaidi ya watu wazima bilioni 1.9 (Wenye umri zaidi ya miaka 18 na zaidi) walikuwa na uzito uliozidi. Kati ya hawa zaidi ya watu millioni 650 walikuwa na uzito uliokithiri. Katika nchi zinazoendelea na zile zenye uchumi wa kati, watoto walionyonyeshwa maziwa ya mama walikuwa katika hatari ndogo ya kufa kwa asilimia 21% ndani ya mwaka wa kwanza wa kuzaliwa, ikilinganishwa na watoto ambao hawakunyonyeshwa kabisa.

Nchini Tanzania, takwimu za TDHS 2015/16 zinaonyesha idadi ya watoto waliodumaa ni milioni 2,700,000; uzito pungufu 340,000 na ukondefu 160,000.
Kutokana na takwimu hizi kuna ushahidi mkubwa wa faida za unyonyeshaji kwa pande zote kwa mama na mtoto na faida hizo ni :

Mama: Humsaidia kupangilia uzazi, kupunguza uwezekano wa kupata saratani ya matiti na via vya uzazi, kuzuia upotevu wa kiwango kikubwa cha damu baada ya kujifungua, na kupunguza uwezekano wa kupata tatizo la shinikizo kubwa la damu.

Mtoto: Maziwa ya mama yanakinga mwili ambazo humsaidia kupambana na maambukizo ya magonjwa, kupunguza kasi ya kuugua mara kwa mara hususani ugonjwa wa kuharisha, maambukizi kwenye mapafu na mfumo wa njia ya hewa, na maambukizi kwenye masikio, kuzuia magonjwa ya meno na kuboresha ukuaji wa mwili na akili hivyo kuinua kiwango cha akili ya mtoto katika kujifunza na utambuzi wa masuala mbalimbali.
2.2 Kuhakikisha kuwepo kwa uhakika wa chakula hata wakati yanapotokea majanga
Uhakika wa chakula ni kuwepo kwa hali nzuri ya upatikanaji endelevu wa chakula kwa watu wote na wakati wote. Uhakika wa chakula unachangiwa na upatikanaji wa chakula pia uwezo wa kumudu gharama za kununua chakula hicho.  Pia kuna mambo   mengine yanayoathiri uhakika wa chakula ikiwa ni pamoja na njaa, majanga mbalimbali ya kiasili kama vile ukame, hali ya kiusalama katika jamii ikiwemo vita na machafuko yanayoathiri amani, na uharibifu wa mazingira.
 Shirika la Umoja wa Mataifa linatafsiri Uhakika wa chakula ni watu wote na kwa muda wote katika jamii  wanakuwa na uwezo wa  kupata chakula  chakutosha ,salama na chenye virutubishi vinavyokidhi mahitaji yao ya chakula  kwa  ajili ya uzalishaji na afya bora.  Siku 1000 za mwanzo wa uhai wa mtoto ni kipindi muhimu sana , kwa sababu ni wakati ambao  msingi wa maisha , maendeleo na ukuaji wa mtoto unaanza kujengwa .Unyonyeshaji wa maziwa ya mama unatupatia uhakika wa chakula kwa ajili ya watoto wachanga, kuanzia mwanzo  wa maisha  yao na tena huchangia katika uhakika wa chakula kwa familia nzima.  
Sera ambazo zinalinda, zinaimarisha na zinazo endeleza unyonyeshaji wa maziwa ya mama, hazina budi pia kujumuisha masuala yanayohusu uhakika wa chakula kwa wanawake wajawazito na wanaonyonyesha. Unyonyeshaji wa maziwa ya mama ni mfano mzuri ambao unaonyesha kwa undani mahusiano baina ya afya ya mwanadamu na mfumo wa mazingira anayoishi. Unyonyeshaji wa maziwa ya mama ni njia ambayo ni ya asili na ni chakula ambacho  hupatikana wakati wote bila kuwa na uharibifu wowote ule wa mazingira.Hii ni kwa sababu  maziwa ya mama yanazalishwa na kupatikana kwa mlaji (mtoto) bila  uchafuzi wa mazingira, kuhitaji vifungashio au kusababisha masalia yeyote yale ya uchafuzi wa mazingira. Hii hutofautiana pale ulishaji kwa kutumia maziwa mbadala unapotumika. Ulishaji wa  maziwa mbadala unasababisha uchafuzi mkubwa wa mazingilia kwa kuacha masalia mengi ya uchafu ambayo yanachangia kwa kiasi kikubwa  katika kupunguza upatikanaji wa rasilimali za asili, uhalibifu wa mazingira na mabadiliko ya hali ya hewa (Mabadiliko ya tabia nchi) kwa njia mbalimbali.
Ufugaji wa mifugo unachangia katika uzalishaji wa hewa chafu duniani. Zaidi ya haya uzalishaji, uwekaji katika vifungashio, utunzaji, usambazaji na uandaaji wa maziwa maalumu ya kopo ya watoto wachanga hujumuisha matumizi makubwa ya nishati na maji. Kwa hiyo basi, Ulishaji mbadala unachangia katika uchafuzi wa mazingira na tatizo la ukosefu wa maji duniani ambavyo huchangia katika ongezeko la mabadiliko ya hali ya hewa duniani. Mabadiliko ya hali ya hewa huchangia katika kusababisha majanga ya asili na ya kibinadamu.
Kutokuwepo kwa uhakika wa upatikanaji wa waziwa ya kopo na uwepo wa mazingira yasiyo safi na salama ambayo ni kawaida wakati wa majanga, hufanya unyonyeshaji wa maziwa ya mama kuwa ni chaguo salama zaidi. Hivyo basi kulinda, kuimarisha na kuendeleza unyonyeshaji wa maziwa ya mama ni muhimu kwa ajili ya afya na usalama wa sayari yetu na watu wake.
Takwimu pia zinaonesha kimataifa;

· Watu takribani milioni 815 wana upungufu mkubwa wa chakula na wanautapiamlo, pia wengi wao (milioni 489) wanaishi katika nchi ambazo zimeathirika na vita.
· Soko la uuzaji maziwa mbadala ulimwenguni linakadiriwa kufikia karibu kiasi cha dola za kimarekani bilioni 70.6 itakapofika mwaka 2019.
·  Zaidi ya lita 4000 za maji zinahitajika katika kuandaa Kilogramu 1 ya maziwa mbadala. 
· Ulimwenguni, kuna wakimbizi na watu wasio na makazi takribani milioni 60, wengi wao wakiwa watoto wachanga na wadogo na wanawake ambao wako katika hatari ya kupata aina mbalimbali za utapiamlo. 

Kwa kawaida kiasi na ubora wa maziwa ya mama kinachozalishwa hakiadhiriki na hali ya lishe ya mama, isipokuwa tu pale mama anapokuwa na utapiamlo mkali (Hii ni asilimia 1 tu ya wanawake).
Taratibu sahihi za ulishaji watoto wachanga na wadogo zinaleta faida za kiafya na ustawi kwa wanawake na watoto katika maisha yao yote.

Shirika la Afya Duniani, Shirika la Umoja wa Mataifa la Kuhudumia Watoto na kupitia Wizara yetu ya Afya, Maendeleo ya Jamii, Jinsia, Wazee na Watoto wanapendekeza:
· Kuanza kunyonyesha mtoto maziwa ya mama mapema katika kipindi kisichozidi saa moja   baada ya kujifungua.

· Kunyonyesha maziwa ya mama pekee bila kumpa mtoto maji, kinywaji au chakula kingine katika miezi sita ya mwanzo baada ya kuzaliwa. Mtoto apewe chanjo, dawa na matibabu mengine kwa ushauri wa watoa huduma za afya.

· Kumwanzishia mtoto vyakula vya nyongeza anapotimiza umri wa miezi sita. Vyakula hivyo vitokane na mchanganyiko kutoka katika makundi matano ya vyakula yanayotengeneza mlo kamili. Makundi hayo ni:

· Vyakula vya asili ya nafaka, mizizi na ndizi zisizoiva

· Vyakula vya asili ya wanyama na mikunde

· Mbogamboga

· Matunda

· Mafuta, sukari na asali (kwa kiasi kidogo)
· Kuendelea kumnyonyesha mtoto maziwa ya mama hadi atimize umri wa miezi 24 (miaka miwili) au zaidi .
2.3 Kuvunja mzunguko wa umasikini

Umasikini unachangiwa na masuala mbalimbali ikiwemo njaa na utapiamlo. Njaa husababisha uchumi wa familia maskini kuporomoka, hivyo kuzisababishia familia hizo kushindwa kuvunja mzunguko wa umasikini. 

Dunia endelevu inaanza kwa kutokomeza umasikini wa kila aina na mahali popote  Kulingana na mtafiti aitwaye Pinstrup-Andersen “siyo kila mtu masikini anatatizo la njaa, lakini karibu kila mtu mwenye njaa ni masikini “Mamilioni ya watu wanaishi katika hali ya njaa na utapiamlo kwa sababu tu hawana uwezo wa kununua chakula cha kutosha, kupata chakula ambacho kinavirutubishi vya kutosha au hawana uwezo wa kupata pembejeo wanazohitaji kwa ajili ya kulima chakula cha kutosheleza mahitaji yao wenyewe.”
Tatizo la njaa na umasikini vinaenda pamoja na mzunguko ambao unawafanya watu kushindwa kufikia katika maendeleo yao ya kweli. Unyonyeshaji ni suluhisho la jumla linalompatia kila mtoto fursa sawa ambayo inampa msingi wa afya bora na ustawi wa watoto na wanawake.

Unyonyeshaji wa maziwa ya mama unawawezesha mamilioni ya watoto wachanga na wadogo kuishi na kuwa na maendeleo mazuri ya ukuaji. Pia unyonyeshaji huweza kuwajengea afya njema ambayo itawafanya wawe wenye mafanikio katika maisha yao. 
Maziwa ya mama ni chanzo bora  cha lishe na kinga mwili kwa ajili ya watoto wachanga na wadogo, pia ni chakula kinachoupatia ubongo  wa mtoto nishati lishe kwa ajili ya maendeleo na ukuaji wake kuliko chanzo kingine chochote.
Unyonyeshaji wa maziwa ya mama unaupatia nguvu mfumo wa ukuaji na maendeleo ya ufahamu na utambuzi (IQ) wa mtoto, hivyo kwa kiasi kikubwa husaidia katika kuimarisha mafanikio ya elimu, ushiriki katika nguvu kazi na kuongeza kipato katika maisha ya baadaye ya mtoto. Pale inapokosekana hatua hii muhimu ya ukuaji wa ubongo wakati wa utoto, kunaweza kukasababisha upungufu mkubwa katika mfumo wa ukuaji na maendeleo ya ufahamu na utambuzi (IQ) wa mtoto na katika nyanja ya uchumi.
Kunyonyesha  maziwa ya mama kunaimarisha afya na ustawi wa wanawake na  watoto na ni msingi wa maendeleo ya nchi na mstakabali wake wa baadaye  pia ni njia ambayo inaleta usawa mkubwa katika kuvunja mzunguko wa umaskini nchini.
Wataalamu wameonyesha kuwa:

· Muda mfupi wa kipindi cha unyonyeshaji wa maziwa ya mama huwa unaendana na kupungua kwa alama za utambuzi na kwa kiasi cha 2.6 (IQ scores)
· Katika kila dola moja inayowekezwa katika unyonyeshwaji wa maziwa ya mama inazalisha dola 35 kama faida 
· Tukikokotoa kwa shilingi za Kitanzania ukiwekeza shilingi 2200 utapata faida ya shilingi 77000. 
· Kutokunyonyesha maziwa ya mama kunaambatana na upotefu wa kiuchumi takribini dola bilioni 302 kwa mwaka au 0.49% ya mapatato yote ya mataifa mbalimbali duniani. 
Hivyo basi unyonyeshaji wa maziwa ya mama ni moja kati ya uwekezaji bora kabisa ulimwenguni katika masuala ya afya. 
Kutonyonyesha watoto maziwa ya mama kunaleta athari za muda mfupi na mrefu katika  jamii yote kama ifuatavyo:

· Watoto wasionyonyeshwa maziwa ya mama wanaweza kudumaa kiakili na hivyo kupunguza kiwango chao cha kujifunza na kutambua mambo mbalimbali, na hivyo kuwapunguzia fursa ya kupata elimu bora, na hatimaye kupunguza fursa ya kupata kipato kikubwa katika siku za usoni maishani mwao. 

· Viwango duni vya unyonyeshaji huchangia kuongeza kasi ya magonjwa miongoni mwa watoto wachanga na wadogo, hivyo kuongeza gharama za matibabu na huduma za afya.Pia hupunguza muda wa wazazi au walezi kufanya kazi nyingine za kujipatia kipato na kujikimu kimaisha. Uzalishaji, ufungashaji, uhifadhi, usambazaji na utayarishaji wa maziwa mbadala ya kulishia watoto wachanga na wadogo unachangia katika uharibifu wa mazingira.
Unyonyeshaji watoto maziwa ya mama huzuia aina zote za utapiamlo, uhakikisha uhakika wa chakula kwa watoto wachanga na wadogo, na hivyo husaidia kuondoa watu na taifa katika njaa na mzunguko wa umasikini. Kwa hiyo unyonyeshaji ni msingi wa maisha. Kulinda, kuendeleza na kuimalisha unyonyeshaji wa maziwa ya mama ni jambo lenye umuhimu katika kujenga dunia na Tanzania endelevu
3.0 Mambo ya kufanya katika kuadhimisha wiki ya unyonyeshaji duniani.

Katika kuadhimisha wiki hii ya unyonyeshaji popote ulipo, unaweza kutoa Taarifa, kusisitiza, Kushirikisha, Kuimarisha unyonyeshaji kama msingi wa maisha na haya ni baadhi ya mambo tunayoweza kutatekeleza katika wiki ya unyonyeshaji. 

3.1 WATAARIFU

• Wajengee watu uelewa juu ya athari na hasara za kutumia ulishaji mbadala, hasa kwenye makundi maalum.

• Watu wengine juu ya faida za muda mrefu za unyonyeshaji kamilifu wa maziwa ya mama
• Na kuhamasisha watu juu ya unyonyeshaji wa maziwa ya mama kama njia ya kupunguza hewa ya ukaa duniani 

• Na jadiliana na jamii juu ya gharama zinazoweza kujitokeza iwapo unyonyeshaji hautafanyika katika kaya na nchi kwa ujumla
3.2 SISITIZA
· Kujumuisha kuulinda, kuendeleza na kutoa msaada katika unyonyeshaji katika kipindi chote cha miezi sita ya mwanzo hasa kwenye programu zinazopambana na uzito uliokithiri.

· Hamasisha katika wizara mfano, Wizara ya kilimo kuhakikisha upatikanaji na usalama wa chakula tunaanzia kwanza na umuhimu wa kunyonyesha maziwa ya mama.
· Jumuisha maswala ya unyonyeshaji katika mitaala mbalimbali ya mafunzo.

· Jumuisha maswala ya  unyonyeshaji wa maziwa ya mama katika programu ambazo zinaelezea masuala ya mama, watoto wachanga na wadogo, afya na maendeleo ya vijana.
· Hakikisha kuwa Mwongozo wa Uendeshaji katika Usimamizi wa Masuala ya Ulishaji wa Watoto Wachanga na Wadogo katika Mazingira Hatarishi (UN - 2017) unatumika katika maeneo ya misaada yenye mazingira hatarishi. 

3.3 SHIRIKISHA
· Taasisi au mashirika mbalimbali yanayofanya kazi za lishe, njaa, upatikanaji na usalama wa chakula, misaada ya chakula, mazingira, mabadiliko ya hali ya hewa na masuala yote kuhusu kupunguza umasikini.

· Vijana katika kubuni njia mbalimbali za  kuleta mabadiliko ya maendeleo  

· Wanaume na watu wengine katika familia ili waweze kutoa msaada na kushiriki katika majukumu mbalimbali ya familia.

· Wajengee uwezo watalaam mbalimbali kuhusu unyonyeshaji ili waweze kutengeneza mazingira mazuri yanayomsaidia mama. 

3.4 IMARISHA
· Utekelezaji wa mpango wa Hospitali kuwa Rafiki wa Mtoto na program za kijamii ambazo hutoa unasihi kwa kusaidia unyonyeshaji  

· Usimamizi na utekelezaji wa Sera zinazohusu malipo ya likizo ya uzazi na ulinzi katika malezi ya watoto kama ilivyoainishwa na Mikataba ya Shirika la Kazi Duniani. 
· Utekelezaji na ufuatiliaji wa moja kwa moja wa Kanuni  ya Kitaifa ya Kusimamia Uuzaji na Usambazaji wa Maziwa Mbadala na Bidhaa zinazoambatana na Vyakula vya Watoto Wachanga na Maazimio husika ya Bunge la Afya la Dunia.
· Kufuatilia athari za mazingira katika mnyororo wa uzalishaji, usambazaji na matumizi ya maziwa maalum ya watoto wachanga na wadogo. 
· Uhamasishaji wa uwekezeshaji mkubwa katika progamu za unyonyeshaji katika ngazi zote. 
4.0 Ni kwa jinsi gani tunaweza kuleta mabadiliko katika afya na kuwa na mafanikio zaidi ambayo ni endelevu kwa pamoja.  
Kauli mbiu ya wiki ya unyonyeshaji Tanzania mwaka 2018 ni “Unyonyeshaji wa Maziwa ya Mama ni Msingi wa Maisha”. 

· Unyonyeshaji kamilifu husaidia kuzuia aina zote za utapiamlo ambazo zina athari chanya kwa akina mama na watoto 
· Unyonyeshaji wa maziwa ya mama ni uamuzi sahihi ambao hauathiriwi na mazingira na husaidia katika ukakika wa chakula hata katika nyakati za majanga. Kulinda, kuimarisha na kuendeleza unyonyeshaji ni muhimu kwa afya ya sayari yetu na watu wake.  Pamoja na kuwa unyonyeshaji ni msingi wa maendeleo ya afya ya mtoto, vilevile ni msingi wa maendeo ya nchi. Kwa kiwango kikubwa unyonyeshaji unasaidia mzunguko wa umasikini.
· Nguvu za pamoja zinahitajika ili kuhakikisha unyonyeshaji unafanyika, kwa kuwakusanya pamoja wadau mbalimbali kutoka vituo vya kutolea huduma za afya, na sekta mbalimbali za kazi katika jamii, sehemu za kazi na hata serikali za mitaa, tunaweza kubuni mnyororo wa nguvu ya pamoja ili kusaidia au kuwezesha unyonyeshaji kwa mama.
· Jumbe sahihi na mfumo wa rufaa wenye nguvu, jukumu lake ni kuhakikisha kwamba mama baada ya kujifungua anapata faida ya kugusana ngozi kwa ngozi na mtoto kwa usaidizi kutoka kwa watoa huduma wa afya wenye ujuzi. Inawezekana kubuni jumbe sahihi na zenye kufanana ili kusaidia unyonyeshaji mahali popote ulipo. Je, una mfano wa jumbe sahihi na zenye kufanana katika jamii yenu? Shirikisha wengine hadithi yako. Kwa pamoja tunaweza kuleta mabadiliko katika afya na mafanikio zaidi na endelevu. 
5.0 Walengwa wa maadhimisho ya Wiki ya Unyonyeshaji  

Maadhimisho ya Wiki ya Unyonyeshaji Duniani huwalenga watu wa aina mbalimbali. Walengwa hao ni pamoja na wadau wakuu wa masuala ya ulishaji wa watoto wachanga na wadogo, watunga sera, vyombo vya habari, wanawake na watoto, familia na jamii kwa ujumla. 
6.0 SHUGHULI MBALIMBALI ZINAZOTARAJIWA KUFANYIKA KATIKA WIKI YA UNYONYESHAJI MWAKA 2018.
Shughuli katika maadhimisho ya Wiki ya unyonyeshaji zinazotarajiwa kufanyika katika ngazi ya kitaifa na mkoa.
6.1   NGAZI YA TAIFA
a) Kuandaa andiko la Dhana ya Wiki ya unyonyeshaji Duniani kwa mwaka 2018 kulingana na mtazamo wa nchi.


 -Dhana hiyo imeandaliwa na jumbe mbalimbali zimeandaliwa kutokana na kauli mbiu ya mwaka huu.

b) Ufunguzi Rasmi wa Wiki ya Unyonyeshaji 2018
Ufunguzi wa wiki ya unyonyeshaji utawahusisha wadau mbalimbali wa lishe na waandishi wa habari. Ufunguzi huo utafanyika tarehe 01 Agosti 2018 na Mgeni Rasmi katika tukio hilo anategemewa kuwa Waziri wa Afya, Maendeleo ya Jamii, Jinsia, Wazee na Watoto katika jiji la Dodoma, makao makuu ya nchi.
c) Semina kwa Waandishi wa Habari

Semina ya waandishi wa habari inalenga katika kuwapa ufahamu kuhusu masuala ya lishe ya watoto wachanga na wadogo na hasa katika kujenga mahusiano na kuimarisha majukumu yao ya utoaji taarifa sahihi kwa jamii juu ya ulishaji sahihi wa watoto. Semina hii itafanyika katika ukumbi wa Taasisi ya Chakula na Lishe Tanzania na jumla ya waandishi wa habari 50 wanategemewa kushiriki. Mategemeo baada ya semina hii ni waandishi wa habari kutoa jumbe mbalimbali za unyonyeshaji ambazo zitatumika kwa jamii. Tarehe ya kufanya semina hii itafanyika tarehe 3 Agosti 2018. 

d) Majadiliano na Vipindi Kupitia Luninga, Redio na Kutembelea Vyombo vya Habari 

· Vipindi vya televisheni vitaandaliwa na kurushwa kabla, wakati na baada ya maadhimisho ya Wiki ya Unyonyeshaji Duniani. Vipindi hivyo vitaandaliwa kama mada ambazo zitaeleza juu ya umuhimu wa unyonyeshaji kwa ukuaji na maendeleo ya mtoto.
· Timu ya wataalamu ikishirikiana na wadau mbali mbali watafanya majadiliano kupitia luninga na redio ambapo mambo malimbali ya ulishaji wa watoto wachanga na wadogo yatajadiliwa sanjari na dhana ya wiki ya unyonyeshaji kwa mwaka 2018.
· Uongozi wa Taasisi ya Chakula na Lishe Tanzania pamoja na jopo la wataalamu watatembelea baadhi ya vyombo vya habari vitakavyoainishwa  na kupata fursa ya kutoa mada zinazohusu lishe ikiwa ni pamoja na umuhimu wa maadhimisho ya Wiki ya Unyonyeshaji Duniani na hali ya unyonyeshaji wa   maziwa ya mama ilivyo katika jamii.

e) Kuandaa Jumbe na Machapisho Mbalimbali ya Unyonyeshaji

Jumbe na machapisho mbalimbali yanayohusu unyonyeshaji yataandaliwa na kurushwa kwa kutumia njia mbalimbali za mawasiliano kama vikundi vya utamaduni, simu za mkononi na mabango. Jumbe zitakazoandaliwa zitatumika pia katika kuelimisha jamii kupitia vituo vinavyotoa huduma za afya katika kipindi cha mwaka mzima na siyo Wiki ya Unyonyeshaji Duniani peke yake.

f) Utunzaji Kumbukumbu

Utunzaji wa kumbukumbu utafanyika kwa njia ya picha na ripoti mbalimbali katika ngazi zote kitaifa, mkoa na wilaya.
g) Uratibu wa shughuli za Wiki ya Unyonyeshaji  

Vikao vya maandalizi vinategemewa kufanyika katika Taasisi ya Chakula na Lishe Tanzania. Mikutano hiyo itakuwa ya wataalamu wa Taasisi na pia kutakuwa na kikao cha wajumbe wa mkutano mkuu wa kamati ya kitaifa ya wanawake wajawazito, wanaonyonyesha, watoto na vijana.
6.2 NGAZI YA MKOA/HALMASHAURI
Maadhimisho katika ngazi ya mkoa na wilaya yanategemea jinsi ambavyo mkoa umejipanga katika kufanikisha maadhimisho hayo. Jambo la kuzingatia ni maadhimisho hayo kufanyika kwa kufanya kazi zinazolenga jamii na zenye muelekeo wa kubadili tabia kwa walengwa wakuu katika jamii husika. Shughuli hizo ni pamoja na:
a) Kuandaa mkutano wa wadau

Mkoa uainishe na kuwatambua wadau mbalimbali wanaojihushisha na masuala ya mama na mtoto, na kukaa nao pamoja na kujadili jinsi watakavyoweza kufanikisha maadhimisho hayo.
b)  Semina ya Waandishi wa Habari

Taasisi ya Chakula na Lishe ipo tayari kutoa msaada wa kitaalamu kwa mikoa katika kuandaa semina ya siku moja kwa ajili ya waandishi wa habari toka vyombo mbalimbali vilivyomo katika mikoa yao. Lengo kuu la semina hizo ni kuwapa taarifa waandishi wa habari kuhusu masuala ya msingi ya ulishaji wa watoto. Tarehe rasmi ya semina hiyo itapangwa na mkoa husika.

c) Mkutano wa Waandishi wa Habari

Mkutano huu wa waandishi wa habari utaandaliwa ikiwa ni sehemu ya uzinduzi rasmi wa wiki ya unyonyeshaji duniani. Wataalamu wataandaa ujumbe muhimu wa wiki ambao utasomwa na mgeni rasmi ambaye atachaguliwa na mkoa husika, rasmi kwa ajili ya ufunguzi huo. Mapendekezo ni kuwa mgeni huyo rasmi anaweza kuwa Mkuu wa Mkoa au Katibu Tawala wa Mkoa husika 
d) Vipindi vya Televisheni na Radio

Vipindi mbali mbali vya televisheni na radio viaandaliwe na kurushwa katika kipindi chote cha maadhimisho kwa kutumia vyombo vya habari vilivyopo katika mkoa. Vipindi hivi vilenge kuelimisha jamii kuhusu umuhimu wa maziwa ya mama katika ukuaji na maendeleo ya mtoto.

e) Unasihi wa Ulishaji wa watoto wachanga na wadogo

Unasihi huo utafanyika katika vituo vyote vinavyotoa huduma ya mama na mtoto. Idadi ya watu watakaopewa unasihi huo itawekwa katika kumbukumbu kwa taarifa na ripoti. Unasihi huo uwalenge wanawake wajawazito na wanaonyonyesha na wenza wao, bila kuwasahau walezi wanaowatunza watoto. Ni vema kufanya maonyesho kwa vitendo juu ya kuandaa milo ya watoto kwa kuzingatia umri wao.

f) Kuanzisha na Kusimamia Vikundi vya Kusaidiana

Ili kulinda, kuendeleza na kusaidia unyonyeshaji katika jamii ni vema kuunda vikundi vya kusaidiana na kuvisimamia. Uanzishwaji wa vikundi hivi uende sambamba na uhamasishaji wa viongozi ngazi ya kata mitaa, vijiji na vitongoji.
g) Maadhimisho katika ngazi ya jamii
Kuandaa WBW kwenye ngazi ya jamii ikiwa ni pamoja na (Ngazi ya Kata au Kijiji) na vituo vya kutolea huduma za afya hii itasaidia kuhamasisha jamii kuona umuhimu wa mama kunyonyesha mtoto wake na kupewa msaada toka kwa wataalam wa maeneo husika.
H ) Utunzaji wa Kumbukumbu

Kumbukumbu mbalimbali za Maadhimisho ya Wiki ya Unyonyeshaji katika ngazi zote za Taifa, mkoa au wilaya zitakusanywa na kutunzwa kupitia picha na ripoti mbalimbali.

7.0 Tathmini

Tathmini ya maadhimisho haya itafanyika katika ngazi zote za taifa na mkoa. Tathmini hiyo iwe na vitu vifuatavyo:
7.1  Viashiria vitakavyopimwa baada ya wiki ya unyonyeshaji kukamilika

